
‘The Sailorman’, merupakan sebuah arca berdiri 
yang dihasilkan daripada garapan idea seloka pantun 
melayu yang diterjemahkan ke dalam bentuk tiga 
dimensi. Karya ini bersaiz 86cm x 49cm x 19cm. 
Bahan-bahan seperti kayu keras, rotan dan lilin 
digunakan dalam penghasilan karya ini. 

Kayu dan rotan digabungkan membentuk arca berupa 
layar kapal yang merujuk kepada perlambangan orang 
atau bangsa melayu yang mempunyai kehebatan dalam 
ilmu pelayaran, membuat perahu dan perkapalan. 
Catatan sejarah mengaitkan, Orang-orang melayu 
generasi terdahulu adalah pengembara, padagang 
serta hebat dalam ilmu geografi bertujuan untuk 
melihat kedudukan bintang bagi menentukan arah 
pelayaran. Pada zaman dahulu juga, kapal atau dikenali 
sebagai jong merupakan alat pengangkutan yang 
popular sebelum terciptanya alat-alat pengangkutan 
lain seperti kapal terbang. Kedua-dua bahan ini adalah 
amat sinonim dengan budaya dan kesenian melayu 
serta seringkali digunakan dalam kehidupan seharian.   

Secara lazimnya, budaya melambangkan sesuatu 
bangsa. Ianya telah berkembang dari satu generasi 
ke satu generasi untuk diwarisi dan diadaptasi dalam 
tatacara kehidupan seharian. Manakala ketamadunan 
sesebuah negara mahupun bangsa dapat dilihat dari 
segi aspek warisan budaya dan seni yang ditinggalkan 
merangkumi bidang politik, ekonomi dan sosial. 
Rotan digunapakai dan diadaptasikan ke dalam karya
ini sebagai perlambangan berkembangnya sesuatu 
bangsa terutamanya bangsa melayu. Spesis dan 
sifatnya yang pelbagai, hidup menjalar di hutan, serta 
mempunyai pelbagai fungsi dan kegunaanya. 
Tumbuhnya tidak berumpun, mempunyai cangkuk 
memanjat tinggi ke silara pokok lain. Begitu juga 

sesebuah bangsa yang dilihat maju dengan mempunyai nilai 
harga diri yang tinggi dan saling bergantungan antara satu 
sama lain.

Masyarakat melayu sememangnya kaya dengan nilai-nilai 
budaya dan kesenian. Susunan, gerak, rentak dan irama serta 
kesan jalinan pada permukaan kayu menggambarkan
 kepelbagaian yang ada di dalam kebudayaan Melayu. 
Budaya yang diamalkan adalah amalan hidup yang meliputi 
perkembangan sahsiah, budi, akal, daya, semangat usaha, 
nilai serta tindakan secara lahiriah ataupun batiniah. 
Dengan kewujudannya kesenian melayu, menyebabkan 
masyarakat melayu mempunyai idenditi tersendiri. Warisan 
budaya harus dikekalkan kerana ianya mempunyai identity 
tersendiri (Andy sabang, 2014). Kesenian-kesenian melayu, 
diterjemahkan dalam pelbagai tatacara yang merangkumi 
tarian, nyanyian, persembahan pentas seperti persembahan 
wayang kulit, mak yong, ghazal, hadrah dan kuda kepang. 
Dari aspek seni tampak pula, kesenian melayu dapat dilihat 
dalam seni pertukangan kayu, seni bina, hiasan, tenunan 
dan anyaman dan sebagainya. 

Penggunaan seloka pantun melayu yang diterjemahkan 
ke dalam karya tiga dimensi adalah sesuatu yang mencabar 
minda pengarca. Sebagaimana pantun itu sendiri, penuh 
dengan kesenian, keunikan dan akal budi orang melayu yang 
tinggi. Hal ini, berdasarkan penterjemahan daripada 
kehidupan realiti masyarakat kepada makna yang tersirat. 
Warisan kesenian melayu adalah satu aset yang amat 
berharga buat bangsa melayu dan ia harus diberi perhatian 
khusus secara berterusan demi memastikan kelansungan 
warisan tersebut untuk generasi akan datang
(Maimunah Omar. et al., 2005)

Oleh hal yang sedemikian, budaya dan kesenian melayu 
sememangnya amat berharga. Budaya ini semestinya 
dikekalkan dan diamalkan untuk diwarisi oleh generasi 
seterusnya serta terus berkembang. Bentuk-bentuk serta 
pengolahan idea secara kritis dan dinamik membolehkan 
nilai-nilai kemelayuan dalam era moden ini boleh terus 
dijulang serta dikenali serata dunia.

Pisang emas dibawa belayar, 
Masak sebiji di atas peti,
Hutang emas boleh dibayar,
Hutang budi di bawa mati.

